
Matteus 3:1-6
Die manier waarop mens die evangelie verstaan...
...bepaal die soort geestelike lewe wat jy gaan lei. 

Dit kan gebeur dat die geestelike lewe van baie individuele Christene en van baie kerke eensydig is...

...omdat die manier waarop hulle die evangelie verstaan dalk eensydig is.
In kort:

Die soort evangelie wat jy glo...   bepaal jou soort geestelike lewe.

Die vraag is:

Verstaan jy die evangelie reg?

Die doel van vandag se preek is om u te help om die evangelie te verstaan...

...soos wat Jesus dit self verstaan het!

Ons gaan kyk na Johannes die doper.

Hulle sê:

Eerste indrukke is blywend.

Johannes was die voorloper van Jesus:

Hy het die eerste indrukke kom gee...

...van wat Jesus op aarde kom doen het.

Vandag gaan ons kyk na die manier waarop hy die evangelie aankondig...

...die manier waarop hy die koms van Jesus Christus na hierdie aarde aankondig;

...en wat hy sê oor die doel van Jesus se koms na die aarde;
...Johannes die doper help ons om die evangelie te verstaan – soos wat Jesus self dit verstaan het.

Kom ons kyk na Johannes se optrede:
En let op:

Johannes het nie net gepraat nie...

...maar ook deur sy optrede, 'n boodskap deurgegee het.

Matteus 3:1-6  (1983-vertaling)

In daardie tyd het Johannes die Doper in die woestyn van Judea begin preek en gesê: “Bekeer julle, want die koninkryk van die hemel het naby gekom.”   Hy is die een wat die profeet Jesaja bedoel het toe hy gesê het: “Iemand roep in die woestyn: Maak die pad vir die Here gereed, maak die paaie vir Hom reguit.”  
Hierdie Johannes het klere van kameelhaar gedra met ‘n leerband om sy heupe, en hy het van sprinkane en veldheuning gelewe.  
In dié dae het Jerusalem en die hele Judea en die hele omgewing van die Jordaan na hom toe gestroom.  Hulle het hulle sondes bely en hulle deur hom in die Jordaanrivier laat doop.

Matteus 3:1-6  (Nuwe Lewende Vertaling)

Op 'n dag verskyn Johannes die Doper in die woenstyn van Judea en kondig God se boodskap aan deur te sê: “Kom tot inkeer! God se koningsheerskappy gaan nou enige oomblik begin”. Jesaja het juis van Johannes gepraat toe hy gesê het: “Hy is 'n stem wat uitroep in die woenstyn: Kry die Here se pad gereed! Maak vir Hom 'n hoofweg!”
Hierdie Johannes het klere van kameelhaar gedra, met 'n leerbelt om sy middel. Hy het van springkane en veldheuning gelewe.
Kort voor lank begin daar toe mense uit Jerusalem en uit die hele Judea en Jordaanomgewing na hom toe stroom. En nadat hulle hulle sondes bely het, het hy hulle in die Jordaanrivier gedoop.
Kom ons let spesifiek na die feit dat Johannes springkane en veldheuning geëet het.
Het u ook nog heeltyd gedink dat dit 'n teken van 'n armoedige en eenvoudige bestaan is?

Eintlik is dit 'n kultuurding.
Volgens ons westerse kultuur gaan ons gril om springkane te eet...

...en ons sal dit doen alleen ter wille van oorlewing.

Om in die veld te gaan heuning soek gaan ons ook as 'n laaste uitweg beskou.

Maar dit is omdat ons kultuur anders is.
Daar is ander kulture waar springkane baie gesog is - en as 'n lekkerny beskou word.

· Ek het iewers gelees dat in Meksiko-stad 'n mens gebraaide springkane kan koop.

· Die oosterse volke het die kultuur om springkane te eet – as 'n baie gesogte dis.

· Ek het ook gelees dat springkane dieselfde soort vleis het as kreef en garnale.

Die van u wat van garnale en kreef hou sal springkane ook nie te sleg vind nie 
(as dit net nie vir die kultuurding is nie).

En dan heuning:
Ons lees in Deut 32:13  
Die Here het sy volk die land in besit laat neem, en hom laat eet van die opbrengs van die lande, hom heuning uit klipskeure laat geniet...
Wat  sê hiedie woorde?
Toe die Here die beloofde land aan die volk gee...

...het Hy hulle laat geniet:

· Die opbrengs van die lande;

· En heuning uit die klipskeure.

Hierdie heuning is wilde heuning – veldheuning.

Nie heuning wat van 'n byeboer af kom nie.

Waarskynlik omdat wilde heuning 'n baie beter smaak het.

En so het Johannes die doper daar in woestyn, hom besig gehou met eksotiese kos.

Hoekom?

Omdat hy daardeur 'n tipe lewe wil uitbeeld:

· Dit is simbool van 'n kwaliteit.
· ...die beste tipe lewe.

· ...'n tipe lewe wat mense kon begeer.

En let nou op die volgende woorde uit Matteus 3...

... Kort voor lank begin daar toe mense uit Jerusalem en uit die hele Judea en Jordaanomgewing na hom toe stroom.
Johannes het iets gedoen wat vir die mense baie aantreklik was!

Mense sal stroom na iemand of iets – net as daar iets baie aantrekliks is.
Wat was dit?

Dit was...

... 'n nuwe tipe lewe...
...'n kwaliteitlewe...

...'n topklas-lewe...
...'n lewe wat almal begeer – wat hulle baie graag wil hê!

Dit is die tipe lewe wat Jesus vir ons kom gee het, 
...dit is wat die evangelie beteken.

Ons lees van hierdie selfde lewe in Johannes 10: 10.

Jesus sê daar: 

Ek het gekom sodat hulle die lewe kan hê, en dit in oorvloed. Joh 10:10
Hier staan twee dinge:

1. Jesus het gekom sodat mense die lewe kan hê.

Hy maak lewend.

Sodat mense nie net fisies leef nie, maar ook geestelik lewend is.

En mens se geestelike lewe is baie belangriker as mens se fisiese lewe. 

2. Hierdie geestelike lewe is 'n lewe in oorvloed.

Wat is 'n lewe in oorvloed?  (oorvloedslewe).

Ek dink die beste manier om dit te stel is so:

Jesus het oorvloed van kwaliteitlewe in Homself...

...hy het na die aarde gekom om uit hierdie oorvloed...

...ook aan ons 'n kwaliteit-lewe te gee!

Nou sê die Bybel aan ons – in Johannes 1 – wat dit is wat Jesus uit sy oorvloed aan ons gee:
Ons lees in Johannes 1 ook van Johannes die doper:

Johannes getuig van Hom en roep en sê: Dit was Hy van wie ek gesê het: Hy wat ná my kom, het voor my geword, want Hy was eerder as ek. En uit sy volheid het ons almal ontvang, ja, genade op genade. - Joh 1:15,16.
Kom ons noem dit: 'n volheidslewe (dieselfde as 'n oorvloedslewe).
Hierdie woord: volheid is in Grieks: pleroma.
En pleroma beteken: volheid, volledigheid, afgerondheid.
Hierdie topklas-lewe wat Jesus vir ons kom bewerk het...
...is 'n lewe - wat tot volledigheid gekom het.

Wat beteken dit?

Beteken dit dat ek nou 'n soort sondelose lewe leef?

...'n lewe van morele perfeksie?

...ek begaan nou geen misstappe meer nie?

Nee!

Beteken dit dat ek nou 'n nuwe status kry?

...die van 'n mens wat vergifnis ontvang het.

Nee, - op ander plekke in die Bybel word dit wel gestel...

...maar dit is nie Johannes die doper se boodskap nie.

'n Volheidslewe - 'n Pleroma-lewe - beteken:

'n lewe waar my verhouding met my God 'n volheidspunt bereik het.
Hoe gebeur dit?

Deur genade op genade.
En dit is die vernaamste geskenk wat Christus uit sy oorvloed aan ons gee:

Dit is deur God se genade wat Hy vir ons gee...

...dat ons al nader en nader aan Hom leef.

Maar daar is 'n voorwaarde:

Dit is om hierdie genade werklik te ontvang...

...om dit te vat – en jou eie te maak;

Terwyl jy weet: 
Christus het dit spesiaal vir jou gegee – en vir jou bedoel.

Ek wil u vra:

Moet nooit hierdie genade as vanselfsprekend aanvaar nie;

Daar is 'n baie duur prys daarvoor betaal...

...die duurste prys wat nog ooit op hierdie aarde vir iets betaal is!

Dit is hierdie genade – wanneer dit in jou lewe inkom – en jou lewe volmaak

...wat aan jou 

· 'n volheidslewe gee;

· 'n oorvloedslewe;

· 'n topklas, kwaliteit lewe.

Is dit jou lewe?

...wat ek hier beskryf?

NIE! – nou wat maak jy dan met die genade wat Jesus vir jou gee?
U sien – dit help niks as ek Christus se genade ken – uit my kop uit.
Eintlik bedoel ons daarmee dat ek dit in my kop ken...

...en dat hierdie genade beperk is tot my kop – tot my verstand.

En dit is die groot probleem:

Jesus se genade maak net my kop vol...
...dit maak nie ook my hele praktiese lewe vol nie.

En as dit nie gebeur nie – het ek nog nie 'n volheidslewe nie!

Wat gebeur as Jesus se genade my hele lewe volmaak?
Dit staan in 2 Kor 5: 17  
Iemand wat aan Christus behoort, is ‘n nuwe mens. Die oue is verby, die nuwe het gekom. Dit alles is die werk van God. Hy het ons deur Christus met Homself versoen - 2 Kor 5: 17  
Hier het ons een van die treffendste beskrywings van 'n volheidslewe:
Jy is 'n nuwe mens!

Jou hele menswees word nuut.

Jou hele mens – jou hele lewe – word geraak...

...nie net jou verstand nie.

Ek wil terugkom na saak wat ek aan die begin genoem het:
Die tipe evangelie waarin jy glo – bepaal jou tipe geestelike lewe.

...dit bepaal ook hoe 'n hele gemeente lyk.

Nou, die evangelie beteken hoofsaaklik twee dinge:
1. Ek ontvang 'n nuwe regstatus voor God!

Ek is nou 'n onskuldigverkaarde - 'n vrygespreekte!

Dit beteken:

Eendag met die eindoordeel – sal ek niks hê om te vrees nie.

Ons noem dit die Forensiese betekenis van die evangelie.

Paulus praat veral hieroor...

...want Paulus is in 'n stryd gewikkel met die Judaïste.

En hierdie stryd gaan veral oor die vraag:

Hoe word ek vrygespreek?

(die Judaïste sê jy moet die wet ook onderhou – benewens jou geloof in Christus).

Mens kan verstaan dat Paulus dus die forensiese (of regs-) betekenis van die evangelie beklemtoon.

Ons eie Gereformeerde Kerke het ontstaan vanuit 'n strydgesprek met die Roomse kerk;
En dit het ook gegaan oor die vraag: 

hoe word ek salig? 

Hoe word ek vrygespreek?

Mens kan verstaan dat die Kategismus sterk klem plaas op die forensiese betekenis van die evangelie.

Maar weet u:

 As mens kyk na wat Jesus self sê oor die evangelie (sy koms na hierdie aarde);

Dan beklemtoon Hy...

2. ...'n ander aspek van die evangelie:

Die Morele betekenis van die evangelie. 
Dit beteken:
Die evangelie maak van jou 'n ander mens;

· wat die Bybel noem: 'n Nuwe mens.

En hierdie nuwe mens leef anders as die ou mens.

Die evangelie verander jou!
Nie net wat jou regstatus betref nie;

...maar wat jou morele lewe betref!

Hierdie nuwe morele lewe, word nie verniet 'n oorvloedslewe of volheidslewe genoem nie.

Want jou ou morele lewe, het net een doel: om jou te vernietig;
Hierdie nuwe morele lewe het net een doel:

Om aan jou 'n topklas, kwaliteitlewe te verseker.

Hoekom?

Sodat die wêreld in jou nuwe morele lewe – iets van die krag van die evangelie te sien.

En mense glo die evangelie – as hulle die bewys sien van wat die evangelie doen!

Dit is onweerstaanbaar vir ‘n twyfelaar...
...wanneer hy sien hoe mense se lewens deur die evangelie verander word.

DIT bring hulle tot sekerheid.

En dan word die evangelie iets aantrekliks.
En presies dit is wat Johannes die doper wou uitbeeld:
Dat die evangelie iets aantrekliks is...

...hy het dit reggekry!

Want die mense het na hom toe gestroom.

Dit is wat die Here ok in jou lewe wil bewerk:

Dat jy sal glo in 'n evangelie wat nie net eendag vir jou die ewige lewe gaan verseker nie,

Maar 'n evangelie wat NOU 'n wonderwerk laat plaasvind:
Want om 'n nuwe hart te kry – en 'n nuwe lewe te leef...

...is niks minder nie as 'n wonderwerk.

